
Ontwikkeling het in die Weste ’n ideologie geword wat onkrities 
verkondig word as die antwoord op al die “agtergeblewe” wêreld se 
probleme. Die skrywer sê in sy boek hierdie ideologie die stryd aan en 
ondersoek die moontlikheid van alternatiewe. Dit doen hy deur agtereen-
volgens ’n algemene bespreking van die begrippe kultuur, lewensvisie en 
ontwikkeling te gee (hoofstuk 2), dan dieselfde begrippe vanuit die 
perspektief van die tradisionele Afrika te bespreek (hoofstuk 3), ver-
volgens die Westerse siening hierop te beskryf (hoofstuk 4) en die 
ideologiese grondslae daarvan aan te dui (hoofstuk 6, 1 en 2). Dan dui 
hy die moontlikheid van ’n nuwe begin aan (hoofstuk 6, 3 en 4), om met 
’n Terugblik af te sluit.  

Vir sover as dit gaan, is hierdie ’n boeiende werk, wat van wye navorsing 
en skerp insig getuig. Dit dra die stempel van gesaghebbende be-
heersing van die materiaal. Persone wat in die politieke en ekonomiese 
toekoms van Afrika belangstel, sal ongetwyfeld by hierdie boek baat.  

Maar ... die skrywer belowe om in ’n opvolgwerk breedvoerig in te gaan 
op die “Hoe dan wel?” ’n Mens word met die onbehaaglike gevoel gelaat 
dat daarsonder hierdie boek ’n halwe boek is, en ’n mens wil die 
uitdaging aan die skrywer rig: Maak dit jou eerste prioriteit om die ander 
helfte aan ons te besorg. As die skrywer wel daarin sou slaag om ’n 
program te formuleer wat  

 Bybels verantwoord is,  

 prakties werkbaar is, en  

 vir die mense van Afrika aanvaarbaar is,  

dan het hy vir goed sy reputasie as een van die groot geeste van ons tyd 
gevestig.  

Die beskrywing van die lewensvisie van Afrika is soms onvermydelik 
ietwat veralgemenend, en is meer geldig vir Bantoe-Afrika as vir Wes- en 

Noord-Afrika. Die lewensvisie van die tradisionele Afrika is veel meer 
kaleidoskopies as wat die meeste mense vermoed. So is daar by die Tiv, 
om maar een volk te noem, geen belangstelling vir verering van of 
kommunikasie met die gestorwenes nie.  

Die kritiese vraag moet gestel word of daar werklik soveel goeie dinge 
(paaie en kommunikasiemiddele, sentrale regering, onderwys, mediese 
versorging) na Afrika sou gekom het as wat Fowler in die aanhaling op p. 
203 beweer, as daar geen kolonisasie was nie. Hoeveel goeie dinge het 
na Sierra Leone en Liberië gekom, wat nooit gekoloniseer is nie? Dié 
twee lande is voorbeelde van nasies wat onder die uiterste wreedhede 
van barbarisme ly. Of is al hierdie euwels die skuld van die Weste? Móés 
Afrika die euwels van die Weste teen wil en dank aanvaar het? Het hulle 
geen keuse gehad nie? Is die mense van Afrika totaal onbevoeg om die 
verantwoordelikheid van wat hulle oorgeneem het, of vir wat hulle van 
vreemde invloede maak, te aanvaar?  

Die boek is tegnies goed versorg en daar is min setfoute.  




